
        
            
                
            
        

    
	ЗАЙЛШГҮЙ ШИЙТГЭЛ – 6

	“УЛСЫН ХЭВЛЭЛИЙН ГАЗАР” Улаанбаатар хотноо 1978 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 


П. КАМЕРОН

	 

	МУЭТДИН, РАХМАНКУЛЫН ДЭЭРЭМЧДИЙГ УСТГАСАН НЬ

	Ферганы хөдөлмөрчин олон түмэн 1920—1922 онуудад маш хүнд цаг үеийг даван туулж байв. Лалын шашны сүм хийдийн харгис эрхтнүүд болон феодал баячууд (баи) залуу Зөвлөлт Засгийн эсрэг эвлэршгүй дайн зарласан юм. Тэдний байгуулан зэвсэглэсэн басмачийн дээрэмчид хүн амыг бүхэл бүтэн муж нутгаар нь харгислан хядаж байжээ. Басмачийн дээрэмчид хот, айлуудыг бусниулан сүйтгэж оршин суугчдыг алан хядаж мал хөрөнгийг нь булаан дээрэмддэг байжээ. 

	Урьд өмнө нь хүн амины хэргээр шийтгэгдэж байсан, басмачийн дээрэмчин Муэтдин Усман Алиев маш зэрлэгээр авирлаж байсан. Түүний дээрэмчдийн бүлэг маш олуулаа байсан учир Зөвлөлт Засгийн хувьд ноцтой аюул заналыг учруулж байв. Элдэв заль мэх хэрэглэх, зах хязгаарын нутгууд дахь хүнд байдлыг ашиглан арилжаа наймаа хийх замаар дээрэмчдийнхээ бүлэгт хэдэн мянган туйлбаргүй дехканыг элсүүлэн авч чаджээ. 

	Маш аймшигтай, хүний сэтгэл санаанд үнэхээр багтамгүй бузар булай гэмт хэргийг Муэтдин үйлдсэн юм. Энэ бүлэг дээрэмчдээс хүн амыг авран хамгаалах асуудал Зөвлөлт засаг болон улаан армийн хувьд нэн тэргүүний зорилт байсан билээ. 

	Бүлэг дээрэмчдийн сүүлчийн өдрүүд, улаан армийн ангиудаас түүнийг устгасан тухай, Муэтдин болон басмачийн дээрэмчдийн бусад толгойлогчдыг яллан шийтгэсэн тухай Туркестаны Фронтын хувьсгалт цэргийн шүүх таслах газрын дарга асан Петр Алексеевич Камерон өөрийн дуртгалууддаа өгүүлдэг юм. 

	Энэ дуртгалуудыг хувьсгалт цэргийн шүүх таслах газрын арван жилийн ойг тохиолдуулан «ЗСБНХУ-ын Дээд Шүүхийн мэдээлэл»-д хэвлэн гаргажээ.

	 

	* * *

	 

	Туркестаны фронтын цэргийн шүүх таслах газар ажиллаж байхдаа гардан хариуцаж байсан материалаа эмхлэн янзалж байгаад хэсэг тогтоол тэмдэглэлүүдийн дотроос хоёр гэрэл зураг оллоо. Тэдний нэг нь Ферганы зүүн хэсэгт таван жилийн туршид дайсагнан сүйтгэж байгаад 1922 оны хоёрдугаар хагаст ихээхэн хүч чармайлтын дунд устгагдсан Ферганы басмачийн дээрэмчдийн нэг томоохон удирдагчийн зураг байлаа. 

	Энэ бол ферганы басмачийн дээрэмчдийн дунд Муэтдин-Бек хэмээн алдаршсан Муэтдин Усман Алиев юм. Нөгөө нэг нь Яншбай Алим гэж нэрлэгдэж Муэтдин-Бекийн шадар зөвлөх, цэргийн штабын даргаар ажиллаж байсан Янги-Бай Бабашбаевын зураг байлаа. Энэ зургуудыг 1922 оны долоодугаар сарын эхээр тэдгээрийн бүлэг дээрэмчдийг бут цохиж, тэдэнд захирагдан ажиллаж байсан томоохон тушаалтнуудын ихэнхийг баривчлан авсны дараа Ташкент дахь Улсын улс төрийн онцгой газарт авсан юм. 

	Муэтдинийн энэ зургийг харахад Зөвлөлт засаг, улаан армийн эсрэг улангасан тэмцлийг явуулж байсан олон мянган хүнийг амьдралынхаа хамгийн сайхан үед өөрийн удирдлагад нэгтгэж чадсан басмачийн дээрэмчдийн хамгийн нэртэй бөгөөд нөлөө бүхий удирдагчдын нэг нь энэ байна гэж бодоход даанч болмооргүй санагдана. 

	Гэвч энэ бол онцгой ов мэх хэрэглэх, итгэл найдвар эвдэх талаараа үнэхээр тодорсон, Ферганы муж нутгийн басмачийн дээрэмчдийн толгойлогчдын ихэнхийг өөртөө татаж захирсан, Зөвлөлт засагт үнэнч байж чадна гэж хоёр удаа амлаж, хоёр удаа урван тэрсэлсэн зальт этгээд Эмир Ляшкар Баши (ерөнхий командлагч) -Муэтдин-Бек Гозы1 (ялгуусан) гэгч гарцаагүй мөн байсан юм. 

	Товчхон хэлэхэд Муэтдинийн намтар бол улаан армийн эсрэг түүний үйл ажиллагааны түүх, хувьсгалын эсэргүү түүний дээрэмчдийн түүх юм. Муэтдинийн дээрмийн үйл ажиллагаа хувьсгалын эсэргүү лалын шашныхны бүх хүчийг зөвлөлт засгийн эсрэг анх нэгтгэн босгож байсан бүр тэр үед эхэлсэн юм. Ийм ч учраас түүний бүлэг дээрэмчдийг бут цохисны дараа л Ферган болон түүнд харьяалагдаж байсан Сырдари, Самаркандийн муж нутгийн хэсэгт байсан басмачийн бүлгийн үүр голомтууд устгагдсан юм. 

	Муэтдин Усман Алиев - мэдлэг боловсролгүй, киргиз үндэстэн, бүр хаант засгийн үед басмачдын дээрмийн ажиллагаагаа эхэлсэн. Хүний амины хэргээр 5 жил цөллөгт байх шийтгэл авч дараа нь шоронгоос оргож ууланд нуугдан бүгж тэнд Осман Курбашийн дээрэмчдийн бүлэгт нэгдэн орсон. Удалгүй Османаа алж өөрийгөө дээрэмчдийн толгойлогч хэмээн зарлаад мөрдөж баригдахаас болгоомжлон ууланд нуугдаж уугуул дээрэм хийж оргож зугтдаг болжээ. 

	1918 оны эцсээр 200 хүн бүхий шилдэг морин цэргийн отрядын хамт Бекийн отрядад орж байлдааны үйл ажиллагааг удирдан зохион байгуулах заль мэх, чадлаараа тодорсон учир Мадаминийн армийн командын бүрэлдэхүүний анхны удирдлагад дэвшин гарч чаджээ. 1920 оны гуравдугаар сард Муэтдин-Бек Мадаминийн хамт Улаан армид бууж өгч Интернационал бригадын нэг хорооны эскадроны даргаар томилогджээ. Гэтэл шинэ эскадроны үйл ажиллагаа төдий л удалгүй маш сэжигтэй болж эхэлжээ. Эскадроныхан байлдааны ажиллагаанд оролцож улаан армийн талд байлдаж байсан боловч тэдний дунд Зөвлөлт засгийг үзэн ядах явдал илт гарч зарим отрядууд хуучныхаа адил аллага хядлага, дээрэм хийх болжээ. Хорооны дарга Кучуков, Муэтдинийн эскадроны зэвсгийг хураах тухай асуудал тавьтал ... Муэтдин зэвсэг хураах тухай асуудлыг урьдчилан мэдэж өөрийн туслах Кара Ходжугийн амь насыг бүрэлгэн сүйтгэж Зөвлөлт засагт үнэнч 12 морин цэргийг буудан алж өөрийн эскадроныг Арандын агуйд байрлуулаад 1920 оны наймдугаар сард отрядын үлдсэн хэсгийн хамт (390 хүнтэй) ууланд бүгэн бэхэжсэн байна. Төдхөн дээрэмчдийн толгойлогч харгис хэрцгий Муэтдинийн үйл ажиллагаа Ферганийн муж нутгийн уулын районд түгэн тархав. Муэтдин өөрийгөө олон түмний дунд алдаршуулах зорилгоор шинэ «Бек» гэж нэрлэснийг басмачийн бүх жижиг бүлгийнхэн хүлээн зөвшөөрчээ. 

	Муэтдин урван зугтсаныхаа дараахан манай гарнизон руу удаа дараа довтлохдоо бас л элдэв заль мэх хэрэглэж зарим үед би зөвлөлт засагт үнэнч хэвээрээ байгаа бөгөөд басмачийн дээрэмчдийг устгуулахаар намайг илгээсэн юм гэх мэтээр өөрийгөө итгүүлэхийг элдвээр оролдсоор байсан. Тэрээр улаан армийн олзлогдогсдыг тамлан зовоож байсан ба тухайлбал Кокжар тосгонд улааны коммунист гишүүдийн хорооны бүхэл бүтэн гарнизоныг зэрлэгээр устгаж байсан юм. 

	Том, жижиг тосгон суурин руу довтолгоо хийх үедээ орос хүмүүс буюу Зөвлөлт засагт сүсэг бишрэлтэй хэмээн сэжиглэгдсэн бүхнийг толгой дараалан хяддаг журамтай байжээ. 

	Муэтдинийн цусан «гавьяа» гэгчийн жишээ болгон түүний ялт хэргийн тухай шүүхийн акт баримтуудаас нэгэн хэсгийг товчхон авч үзье. 

	 

	Муэтдин 1921 оны тавдугаар сарын 13-нд хүнсний зүйл авч Ош хот руу Куршабо-Ошийн замаар жин тээж явсан хүмүүс рүү довтолжээ. Жинчдийг улаан армийн цэргүүд болон арын албаны 40 шахам хүмүүс дагалдан явсан юм. Жинчдийн дунд эмэгтэйчүүд, хүүхэд зэрэг энгийн номхон иргэд, орос, мусульман зэрэг олон үндэстэн хүмүүс байжээ. Аянчид 1700 пүү арвай, 6000 аршин бөс бараа бусад зүйлийг тээвэрлэн явжээ. Муэтдин өөрийн бүлэг дээрэмчдийн хамт аянчид руу довтолж бараг бүх харуул манаа, тэднийг дагалдан явсан иргэдийг устгаж, эд хөрөнгийг тонон дээрэмдсэн байна. Довтолгоог өөрөө удирдаж онцгой харгислал үйлдсэн юм. Жишээ нь улаан армийнхныг түүдгэн галд шатааж элдвээр тамлаж байсан ба хүүхдүүдийг хэсэгчлэн тастах буюу тэрэгний дугуй ороолгон гуядах, заримыг нь «морин уралдаан» гэгч тоглоомын золиос болгож хоёр морьтой хүнээр баруун зүүн хөлөөс нь чангаалган таслан хувааж байсан байна. Эмэгтэйчүүдийг мөн хэсэгчлэн тастаж, хөхийг нь огтлох, жирэмсэн эмэгтэйчүүдийн гэдсийг хагалж, хүүхдийг нь гаргаж хаяж байжээ. Тамлагдан алуулсан аянчдын тоо хавь орчмын оршин суугчдыг оролцуулахгүйгээр 70 орчим байсан бололтой. Амь үрэгдсэн нутгийн иргэдээ ойрх тосгодын мусульманчууд аваад явчихсан тул чухам хэчнээн хүний амь нас сүйдсэнийг тогтоох боломжгүй болжээ. 

	 

	Энэ бол 1922 оны зун хүртэл явагдаж байсан Муэтдинийн харгис бүлгийнхний зэрлэг дээрмүүдийн зөвхөн ганц баримт юм. Иймэрхүү харгис хэрцгий довтолгоо өдий төдий хийсэн. Муэтдинийн зэвсэгт цэргийн тоо түүний хамгийн идэвхтэй үйл ажиллагааны үеэр 4000 хүрч байжээ. Түүнээс гадна морин цэргийн үлэмж хэсэг нь тосгодод бэлтгэл маягаар байдаг бөгөөд тэднийг Муэтдинийн онцгой тушаалаар дайчилдаг байна. 

	Санаа амарлингуй амьдралд дассан энэ бүлэг хүмүүсийн үрлэг зарлага Ферганы ядуучуудын нуруун дээр хүнд дарамт болж байлаа. Тосгоны айл бүр эд бараа буюу мөнгөөр татвар төлдөг байв. Татвар авагчид Муэтдинийн тушаалаар тогтоогдсон тусгай хэмжээний татварыг тосгоны оршин суугчдаас үе үе хураадаг байв. Дээрэмчдэд захирагдахыг үл хүсэгчдийг шууд эд хөрөнгийг нь булаан дээрэмддэг байна. Улаан армийнхан тосгоноор дайрч гарахад оршин суугчид аятайхан хүлээн авсан тухай мэдээг тагнуулчдаасаа авсан үедээ Муэтдин, тэр тосгоныхонд заавал уй гашуун учруулдаг байжээ. Муэтдин өөрөө зүүн Ферган даяар хэмжээгүй эзэгнэн суудаг байлаа. Дунд давхаргын хүмүүсээс олон мянган бод болон бог малыг өөртөө шилэн авдаг бөгөөд дээрэмдэн авсан эд хөрөнгө нь маш их болсон байв. Тэрээр тээрмүүдийн жинхэнэ эзэн болж ошийн уездийн өмнөд хэсгийн уулын тосгонуудад хэд хэдэн эзэмшил газартай болжээ. Дээрэмдэн олсон алт мөнгө үнэт зүйлээ хамаатан саднууддаа өгдөг байсан ба хөрөнгийнхөө зарим хэсгийг уулын агуйд нуун булдаг байжээ. 

	Иски Наукат болон Жаны Наукатад оршин суугчдын мэдүүлгээс үзэхэд эдгээр тосгоны 10-аас дээш насны бүх охидыг Муэтдин хүчирхийлсэн байжээ. Авааль эхнэрүүдийнх нь хувьд гэвэл тэдгээрийнхээ тоог алдсан байжээ. 

	Муэтдин нэг мэдүүлэгтээ дөрвөн эхнэртэй гэж нотолсон атлаа нөгөө нэгд нь тав, тэгэхдээ сүүлийн гурвынх нь нэрийг мэдэхгүй гэж байжээ. Муэтдин зарим эхнэрээсээ уйдмагц тэдгээрийг алуурчдадаа өгч устгуулдаг байсан гэж гэрчийн этгээдүүдээс шүүхийн хурал дээр мэдүүлж байжээ. 

	Муэтдин Иски Наукат дахь өөрийн гол ордонд ирэхдээ өдөр бүр олон тооны хүнийг цаазаар аваачдаг байсан учир тэндхийн горхи булаг шандын ус улайрдаг байжээ. 

	Зоогоо цагт нь бэлтгэж өгсөнгүй гэж тогооч, зарц нарынхаа толгойг өөрөө авч байсан гэж түүнийг үзсэн хүмүүс ярьдаг юм. Лалын шашинд дагалдан орсон цагаан оросын зарим офицерууд түүний дэргэд бараг эцсийн цаг үеийг хүртэл зөвлөгчөөр ажиллаж байжээ. Тэд цөм ялангуяа, Девлен Берд гэдэг нэрээр олны дунд алдаршсан Марцинкевич гэгч этгээд өөрийн толгойлогчийн нэгэн адил хүний үнэргүй, харгис хэрцгий байдлаараа бусдаас ялгарч байсан юм. Гэвч Муэтдин Бек тэдний хувьд муу санаа өвөрлөж өөрийн отрядыг бууж өгөхийн өмнө цагаан оросын бүх офицеруудыг устгах тушаал өгч, түүнийгээ нэн даруй гүйцэтгүүлсэн юм. 

	Ферганы оршин суугчид Муэтдинийн нэрийг дуулмагц айн чичирч байсан нь үнэн. Хүн амын бүх давхарга Муэтдинийг үзэн яддаг байсан хэдий боловч улаан армид ямар нэг хэмжээгээр тусламж үзүүлсний хариуд оногдуулах залхамж үнэхээр хатуу ширүүн байсан учир бид энэ харгис догшин үйл ажиллагааг устгахад олон түмний дэмжлэгийг удаан хугацаагаар авч чадахгүй байсан юм. 

	Муэтдинтэй тэмцэхэд маш их хүч хэрэглэсэн юм. Гэвч түүний отрядынхан хүч хөдөлгөөн сайтай, орон нутгийнхаа байдлыг сайн мэддэг байсан нь тэдэнтэй хийх тэмцлийг сүрхий хүндрүүлж байсан. Муэтдин, гайхалтай хурдан маягаар нүүдэл сольж янз бүрийн районуудад гэв гэнэт хүрч ирэн манай гарнизонуудыг бүсэлдэг байлаа. Тэрээр орос хүмүүс оршин суудаг томоохон тосгонууд болон Ош, Андижан хот руу гэнэтийн довтолгоо хийсний дараа алс холын уул руу зугтан явдаг байлаа. Муэтдин өөрөө хаана нь явж байгаа, түүнд захирагддаг отрядуудын дарга нар хаана хаана байгааг мэдэхэд маш бэрх байсан. 

	1921 он, 1922 оны эхээр Муэтдин хүчтэй эсэргүүцэл үзүүлэх, сөрөг довтлох, пулемётоор зэвсэглэсэн их хүч оролцуулан довтолгоо хийх зэрэг байдлаар улаан армийн ангиудтай дайныг төлөвлөгөөтэйгөөр явуулдаг болсон. 

	1922 оны гурав, тавдугаар сард Ферганы муж нутгийн цэргийн командлал Муэтдинтэй хэлэлцээ хийсэн бөгөөд тэр нь маш удаан үргэлжилсэн юм. Муэтдин зэвсгээ хураалгах, бууж өгөх дургүй байсан учир хэлэлцээг янз бүрээр удаашруулж байлаа. Хэлэлцээ хийхэд Муэтдин өөрөө биечилж оролцож байсан, гэхдээ сайн дураар биш гэдэг нь ойлгомжтой. Байдал түүнд ашиггүйгээр өөрчлөгдсөөр байлаа. 

	Ферганы тарчлан зовсон ард түмний хүлцэнгүй байдал эцэстээ хүрлээ. Энд тэндгүй сөрөг хамгаалалтын отрядууд байгуулагдаж эхэлсэн нь хүн амын өргөн олон түмэн басмачийн дээрэмчдийн үйл ажиллагааг таслан зогсоохоор шийдсэний үр дүн юм. Тэр байтугай сүм хийд, киргизийн зарим язгууртнууд хүртэл ядуу хоосон байдлын тухай түр ярихаа больж Муэтдинийн эсрэг тэмцэлд босоцгоосон юм. 

	Дур зоргоороо авирладаг цаг дуусаж байна гэдгийг Муэтдин ч ойлгох болов. Улайран хорсохдоо тэрээр манай цэргийн ангиуд руу удаа дараа улангассан довтолгоо хийж долоодугаар сарын 3-нд Ош хотод цөмрөн орж ирэв. Энэ довтлолтын үеэр тэр, цахилгаан станц, эмнэлгийг дээрэмдэж, эмнэлгийн ажилтан, өвчтөнүүдийг зэрлэгээр алж, Ош хотын орчин болон түүнд хамаарагддаг тосгодыг тонон дээрэмдэж, хүн амыг сүйтгэжээ. Энэ бол амьсгалаа хураах гэж байгаа араатны амь нь давхцаж байсан үе юм. Улаан армийн ангиудад уулын мухарт шахагдсан Муэтдин тэндээс мултран гарах арга зам хайсаар л байв. Тэрээр зөвхөн Алайскийн хөндийн даваагаар зугтан гарч чадах байсан боловч тэнд хүйтэн, өлсгөлөнгийн бэрхшээлтэй учрах тул түүний отрядынхан Алайскийн хахир хатуу өвлийг тэсвэрлэн өнгөрөөж чадалгүй сүйрэн мөхөх болно гэдгийг Муэтдин сайн мэдэж байжээ. Иймд аятай цаг үед Зөвлөлт засагтай хийх зэвсэгт тэмцлээ дахин эхлэх зорилгоор хамгийн сайн зэвсэг пулемётоо нуун далдалж улаан армийн ангиудад бууж өгөх зальт арга сэдэн олж түүнийгээ хэрэгжүүлэхээр шийджээ. 1922 оны долоодугаар сарын 6-нд зүүн Ферганы уулархаг районд Муэтдин Зөвлөлтийн отрядад бууж өгөв. 

	Гэвч энэ удаа төлөвлөгөөт санаархлаа хэрэгжүүлэх боломж Муэтдинд олдоогүй юм. Нуун далдалсан зэвсгийг нь олж илрүүлэхэд түүний морин цэргийнхэн зөвлөлтийн отрядад тусалсан. Тоглоом дуусаж сүрхий хожигдлоо гэдгээ Муэтдин ойлгосон юм. Тэрээр Ферганы муж нутгийн цэргийн штабын командлагч Болотников, Киргизийн хамгаалалтын штабын дарга Камчибеков нарыг алчхаад зугтахаар шийджээ. Муэтдинийн энэ санаархал тухайн үедээ илчлэгдэж тэрээр штабын бүх бүрэлдэхүүнийхээ хамт баривчлагдсан юм. 

	1922 оны наймдугаар сард Муэтдинийн хэрэг явдлыг мөрдөн тодруулах ажлыг өөрөө хариуцан хийж долоо хоногийн дотор дуусгаад түүнийг Ташкент хотноо нийтийн өмнө таслан шийтгэх үүрэг над өгсөн юм. Миний хүлээн авсан гурван дэвтэр материалд зөвхөн Муэтдинийн отрядын эсрэг явуулсан байлдааны үйл ажиллагааны тухай гол зүйл байсан юм. Муэтдинийн хувийн байдал, түүний улс төрийн учир холбогдол байцаалтын баримт материалд бүрэн гүйцэд тусгагдаагүй байсан нь үнэхээр гайхалтай юм. Уг тушаалыг биелүүлэхийн тулд би Ферган дахь цэргийн шүүхийн 2-р хэлтсийн дарга Румянцевт Ферганы хамгийн их нэрвэгдсэн районуудын хүн амын дунд байцаалт явуулж, саналыг цэргийн тушаалын журмаар авах, шүүх хурлыг Муэтдинийн дээрэмчдийн үйл ажиллагаа хамгийн идэвхтэй явагдаж байсан төв газарт зохион байгуулах арга хэмжээ авахыг даалгасан юм. Ошийн районд Туркестаны цэргийн шүүх таслах газрын хашир мөрдөн байцаагч Кирилловыг мөрдлөгийн ажлыг богино хугацаанд дуусгахаар томилон явуулав. 

	Шүүх ажиллагааг заавал Ташкентад явуулах нь улс төрийн хувьд онцын оновчтой биш байсан гэдгийг батлахад нэлээд хүчин чармайлт гаргах хэрэгтэй боллоо. Фронтын хувьсгалт цэргийн зөвлөлийн (РВС) гишүүн П. И. Баранов энэ талаар надтай санал нэгтэй байсан учир түүний идэвхтэй дэмжлэгтэйгээр уг хэрэг явдлыг эсвэл Андижанд, эсвэл Ош хотноо таслан шийтгэх зайлшгүй шаардлагатай гэдгийг тэр үеийн Туркестаны засгийн газарт итгүүлж чадсан юм. Ийнхүү гэмт хэргийг Ош хотноо яллан шийтгэхээр тогтлоо. Мөрдөх ажиллагаа зөвхөн наймдугаар сарын эцсээр дууссан юм. 

	1922 оны есдүгээр сарын 19-нд Туркестаны фронтын цэргийн шүүхийн хээрийн нүүдлийн салбар гэмт хэрэгтнүүдийн хамт Ферган руу галт тэргээр хөдөллөө. Төмөр замын район, Карасау өртөө, Ош хотод дайны байдал зарлав. 

	Ош хотын орчим байсан Муэтдинийн хүргэн Нурмат Мин Баши гэгч Исламхул, Карабаев нарын зэрэг басмачийн бусад дээрэмчдийн бүлгийнхэнтэй нууц хэлэлцээ хийж Муэтдинийг эсвэл замд нь буюу эсвэл шүүх таслах ажиллагааны үеэр булаан авахаар тохиролцсон гэнэ гэдэг цуу яриа нэлээд сүрхий тархсан байв. 

	Шүүхийн салбарыг Карасау хүртэл тусгай хуягт галт тэрэг дагалдан явж, дараа нь салбар болон хэрэгтнүүдийг хамгаалах Я. Д. Нанышеваар (одоо бэлтгэлд байгаа хурандаа генерал) удирдуулсан морин цэргийн хороо, дээрэмчдийг Ош хүртэл авч явах хуягт тэрэг бэлтгэгдсэн байлаа. 

	Лениний нэрэмжит цэргийн сургуулийн болон улс төрийн газрын сурагчдын тусгай ангийг цэргийн шүүхийн мэдэлд шилжүүлэн өгсөн юм. Муэтдинийг хамгаалж байх онцгой үүргийг басмачийн дээрэмчидтэй тэмцэх хэлтсийн дарга Леоновт өгсөн бөгөөд тэрээр 14 хэрэгтний хамт тусгай вагонд явж байсан. 

	Ийнхүү урьдчилан хамгаалалт хийсэн явдал бол дээрэмчдийн бүлгийг бүрэн устгаж чадаагүй байсантай холбоотой байлаа. Ийм учраас дээрэмчдийн бүлгийнхнийг дэмжих үү, үгүй юү гэдэг асуудалд эргэлзэж байсан зарим нэг этгээдүүдэд эцсийн цохилт өгөхийн тулд шүүх ажиллагааг Ферганы бүх хүн амын өмнө нээлттэй зохион явуулах шаардлагатай байсан юм. 

	Ош хотод болсон шүүх ажиллагаанд оролцохоор дээрэмчдийн харгислалд хэлмэгдэн нэрвэгдсэн бүх районуудын ядуучууд дотроос 1500 хүн хүрэлцэн ирсэн байв. 

	Туркестаны Төв гүйцэтгэх хороог төлөөлүүлэн Москвагаас сонгосон орон нутгийн төлөөлөгчдийн шүүхийн гишүүд цагтаа ирж чадаагүй учир шүүх ажиллагааг нээх тухай асуудал нэлээд төвөгтэй болсон юм. Түүнээс гадна Ферганы өмгөөлөгчид хэрэг явдлыг өмгөөлөгчдөөр орон нутгийн маш сэжиг бүхий «хамгаалагчид» нарыг ажиллуулах санал гаргаж, өөрсдөө Ош руу томилолтоор явахаас элдвээр зайлсхийж байлаа. 

	Туркестаны Төв гүйцэтгэх хорооны гишүүн Н. А. Кадыров, Н. Рустемов нар шүүх ажиллагаанд оролцохоор гэнэт хүрэлцэн ирсэн учир тэдгээрийг шүүгчдийн бүрэлдэхүүнд оруулах тухай би Москвад яаралтай цахилгаан илгээлээ. 

	Шүүх ажиллагаа есдүгээр сарын 21-ний өдрийн 15 цагт Солейман Тахта уулын хормой дахь Хазратабал талбайд лалын шашны сүмийн дэргэд эхэлсэн. Улсын яллагчаар Туркестаны Коммунист Намын Төв Хорооны хариуцлагатай нарийн бичгийн дарга Н. Тюрякулов, төлөөлөгчөөр нөхөр Гумеров нар ажиллав. 

	Гэрчийн этгээдээр 150 орчим хүн дуудагдсан байв. Шүүх хурлын анхны өдөр Хазратабалийн өргөн талбайд олон хүн цугларсан байлаа. Сайн зохион байгуулагдсан харуул манаатай байсан учир ямар нэг үймээн эмх журамгүй явдал гарсангүй. 

	Шүүхэд Муэтдин Усман Алиев, түүний штабын дарга Янги-бай Бабашбаев, отрядуудын дарга Саиб Кари Тюрякулов, лам Тока Алиев, Исхак Нисанбаев, алуурчин Камчи Темирбаев, дээрэмчдийн бие хамгаалагч Умурзак Широходжаев, Сатыбай Матназаров нар болон Муэтдинийн ойр дотнын 4 дээрэмчнийг шилжүүлж өгөв. 

	Тэд бүгдийг ЗСБНХОУ-ын Эрүүгийн хуулийн 58, 76, 142-р зүйлийн дагуу яллан шийтгэсэн юм. 

	Хэрэг явдлыг шүүн тасалсан зургаан хоногийн үеэр шүүх болон олон түмний өмнө үнэхээр хүнд бэрх байдал олонтоо тохиолдож байлаа. 

	Үнсэн товрог болтлоо шатсан тосгод, эрэмдэг зэрэмдэг болсон дехканчууд, хүчиндүүлсэн охид, хэсэгчлэн тастуулсан нялх нярай хүүхдүүдийн тухай яриа энэ бүхнийг сонсоход үнэхээр аймшигтай. 

	Гэрчийн этгээд хүн бүхний мэдүүлэг хорсон занасан дуугаар дүүрэн байлаа. Басмачийн дээрэмчдийн хэрцгийллийн аймшигт байдлыг шүүхийн өмнө илчлэн харуулахын тулд ферганы алс хол нутгийн өнцөг булан бүрээс төлөөлөгчид өөрсдийн саналаар ирсэн байв. 

	Муэтдин гэрчийн этгээдийн мэдүүлэг бүрийг үгүйсгэж «гүтгэж байна... худлаа...» гэж шууд хариулж байлаа. Эсвэл түүнийг чинь морь дайрчихсан юм, тэр чинь өөрөө өөрийгөө алчихсан юм, энэ чинь дайнд үрэгдсэн, тэр нь архи ууж байгаад үхчихсэн юм шүү гэхчлэн элдвээр мэлзэж байснаа хааяа «Тийм ээ, тэр хоёрыг чинь би цаазалсан юм» гэх мэт муухан дуугарч байв. 

	— Яаж цаазалсан юм бэ? гэж шүүгч асуув. 

	— Би тушаал өгсөн. Харин яаж цаазалсныг мэдэхгүй гэж бас л булзааруулахыг оролдож байлаа. Дөрөв дэх өдрийн хурлын ажиллагаанд 3000 орчим хүн ирсэн байв. 

	Муэтдинийн үйлдсэн нүгэл, хэрцгийллийн нүд халтирам байдлын тухай гэрчийн этгээдүүдийн нэг лам Мухамед Умаров ярихдаа «Бүх хүн ам намайг санваартан гэж сүсэглэн биширч байсны ачаар Муэтдин намайг цааш нь харуулчхаагүй юм» гэж байжээ. 

	Үй олноор нь алан хядаж байсан Муэтдинийн зэрлэг байдлын тухай мэдүүлгээ нотлон баталж «Шашныхаа номлолоо яасан хэрэг болж байна вэ?» гэсэн шүүгчийн асуултад цагаан сахалтай өвгөн хариулахдаа «Тэрээр шашны ямар ч номлолыг хүлээн зөвшөөрөөгүй юм. Дээрэм, аллага хядлага л түүний номлол байсан юм» гэж бачимдан хэлж байжээ. 

	«Хэрэв эдгээр гэмт хэрэгтний аль нэгэн нь чөлөөлөгдөх юм бол бид өөрийн төрсөн нутгаа хаян явж эсвэл уул, эсвэл Мекка руу очих болно» гэдгийг мэдэгдэх эрхийг надад гурван наукат нутгийн хүн ам олгосон юм гэж Умаров үгийнхээ төгсгөлд шүүхийн өмнө мэдэгдлээ. 

	Умаров гэнэт олон түмний зүг хандан харахад олон мянган хүн өвдөг сөхрөн сууцгааж мөргөцгөөсөн юм. Энэ бүх байдлыг яаж зохицуулах вэ гэдгийг би мэдэхгүй байлаа. 

	Шүүхийн гишүүн нөхөр Рустемов, цаадуул чинь хэрэг явдлыг үнэн шударгаар зөв шүүх, Зөвлөлт засгийг бэхжүүлэх, Муэтдин болон түүний хань хамсаатнуудад шударга шийтгэл оногдуулахын төлөө бурхан тэнгэртээ мөргөж байх шиг байна гэж надад тайлбарлаж байсан юм. 

	Мөргөл дуусаагүй учир шүүхийн хурлыг завсардуулахаас өөр аргагүй болов. 

	Үхэж үрэгдсэн хамаатан садныхаа өшөө хонзонг гэмт хэрэгтнүүдээс биеэрээ авахыг хүсэж тэдэн рүү дайрч байсан гэрчийн этгээдүүдээс гэмт хэрэгтнүүдийг чирч холдуулах явдал манай хамгаалалтынханд олонтоо тохиолддог байж билээ. 

	Муэтдин муухай харан дуугүй сууж, хааяа уруулаа хазна. Басмачийн дээрэмчид ирлээ гэж хэн нэгэн этгээд хоёр удаа худал цуурхал тараав. Шүүх болон цэргийн ангийнхны тэсвэр хатуужил энэ цуурхлыг няцаав. Шүүх ажиллагаа үргэлжиллээ. 

	Дээрэмчдэд буудан алах ял оногдуулахыг шаардсан Тюркуловын хэлсэн үгийг олон түмэн сайшаан дэмжив. 

	Гэнэтийн санамсаргүй байдлаас болж өмгөөлөгч Гумеров зөрчил гаргахад хүрэв. Тэрээр гэмт хэрэгтнүүдийн ялын шийтгэлийг хөнгөрүүлж болох зарим шалтгааныг дурдаж буудан алах ялыг хорих ялаар солих санал дэвшүүлэхэд хилэгнэн дургүйцсэн их шуугиан талбайд гарав. Энэ бол басмачийн дээрэмчдэд нааштай хандаж байна хэмээн Гумеровт илт сэжиглэж дургүйцсэн дохио мөн гэдэг нь ойлгомжтой боллоо. 

	Иймд өмгөөлөгчийн хэлсэн үг бол шүүхэд тулгасан албадлага огт биш, харин Зөвлөлт засаг бол Муэтдин мэтийн гэмт этгээдүүдийг хүртэл хамгаалалтгүйгээр орхиогүй тийм шударга засаг мөн гэдгийг тайлбарлах үүрэг өмгөөлөгчид оногдлоо. 

	Есдүгээр сарын 26-ны өдрийн 11 цаг 30 минутад Муэтдин болон түүний гар хөл бологч 7 этгээдэд буудан алах ял оногдуулах тухай шүүхийн шийдвэр гарсан юм. Чухам энэ үед басмачийн дээрэмчин Нурмат Минбаши морин цэргийнхээ хамт Ошид ойртон ирж яваа тухай бид мэдсэн юм. Рахманкул болон басмачийн бусад дээрэмчдийн эсрэг тулалдаанд манай хороо нэн даруй орох ёстой болов. Оргуулах ажлыг зохион байгуулах оролдлого хийгдэж байдал маш аюултай боллоо. Гэтэл шүүх гаргасан шийдвэрийнхээ талаар Москвагаас зөвшөөрөл авах ёстой байв. Хэрхэх вэ?

	Цэргийн шүүн таслах газар, зайлшгүй хууль зүйд зохицох чухлыг бүрэн ухамсарлаж шүүхийн шийдвэрийг нэн даруй хэрэгжүүлэх нь зүйтэй гэж үзэж байна гэсэн нэмэлт тогтоол гаргалаа. 

	Ойр байгаа районуудыг бүслэн хааж гэмт хэрэгтнүүдийг уулын хормойд аваачин нэн даруй буудан алуулах тушаал төлөвлөлөө. 

	Би өөрөө шүүгчдийн хамт буудан алах газар луу очихоор болов. Ийнхүү урьдчилан бэлтгэл хийж байтал Леонов маш сандарсан байдалтай гүйж ирэв. Олон мянган хүн цэргийн бүслэлтийг дайран эвдэж гэмт хэрэгтнүүдийг өөрсдөө шийтгэхээр ирж явна. Тэднийг арай гэж түр зуур зогсоогоод байна гэж мэдэгдэв. Бүслэлтээс гарах ямар ч боломжгүй боллоо. Сандарч тэвдсэн буюу бусад аргагүй байдлаар шалтгаалан шийдвэртэйхэн ажиллахаас өөр замгүй болов. 

	Басмачийн дээрэмчид, хувьсгалын дайснуудыг сөнөөгтүн, бууд гэсэн дохиог харуулын даргад өглөө. Бууны дуу хоёр удаа нижигнэхэд Муэтдин, «гар хөл бологчдынхоо хамт тонилсон юм. 

	Хилэгнэн улайрсан хэсэг хүмүүс нүх рүү дайран очиж урьдчилан бэлтгэсэн чулуу, хог новш зэрэг элдэв муухай зүйлийг чулуудан хаялав. 

	Хэлмэгдэн нэрвэгдсэн үй олон ард түмний сэтгэл санаанд удаан хугацаагаар хадгалагдаж байсан хорсол хараал зүхэл энэ нүхэнд хамт булшлагдсан юм. 

	Хийсэн нүглийг минь уучилж байгаагийн илрэл болгон хэрчим талх хайрлаач дээ гэж ялт хэрэгтнүүд сүүлчийн удаа гуйхад цугларсан олон «Үх, үх» гэж чих дүлийрэм шахуу хашхиран орилолдож байсан тэр дуу чимээ миний чихэнд удаан хоногшсон юм. 

	Үдэш орой болтол хотын дотор хөгжмийн дуу тасарсангүй. Гурван өдрийн дараа би Куршаб тосгон Узген хотод очив. Эндхийн хүн ам Муэтдинийг устгасан баяр наадмаа сэтгэл догдлон хийж байлаа. 

	Хоёр сарын дараа, арван нэгдүгээр сарын 27-ноос арван хоёрдугаар сарын 2-ны өдрүүдэд Коканд хотын нутгийн хүн ам суудаг хэсгийн зах дээр би хээрийн шүүхийн чуулгын хамт узбекийн басмачийн дээрэмчдийн ерөнхий командлагч Рахманкул болон түүний штабын хэргийг шүүн тасалсан юм. Хурал муэтдинийнхтэй яг адил, үйлдсэн гэмт хэрэг ч мөн ижил. Оша хотын хүн ам Муэтдинийг ямар ч өршөөлгүйгээр устгахыг шаардаж байсны нэгэн адил узбекийн хүн ам эдгээр хүчирхэгчдийг өчүүхэн ч үл хайрлан шийтгэхийг бас шаардсан юм. Хурлын шийдвэр гарсан тэр өдөр басмачийн 11 дээрэмчдийг буудан алсан. 

	Басмачийн дээрэмчдийн гурав дахь толгойлогч Эмир Ляшкар Баша (Ислам-Кули) намайг 1923 онд Туркестанаас буцаж ирсний дараа цэргийн шүүх таслах газрын шийдвэрээр буудан алуулсан юм.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

